
बेहिसाब धनका प्रकटन
261.
श्री ए. विलियम रवि बर्नार्ड:    

क्‍या वित्‍त मंत्री  यह बताने की कृपा करेंगे कि:
(क)
क्‍या विदेशों में पड़े बेहिसाब धन हेतु तीन माह की अनुपालना अवधि के तहत सरकार को प्रकटन से मात्र 2,262 करोड़ रूपए प्राप्‍त हुए हैं और यह राशि 6,500 करोड़ की सम्‍भावित राशि, जोकि इस अवधि के  दौरान सरकार के राजकोष में आएगी, का एक अंश मात्र है; 
(ख)
वर्ष 1992 की माफी योजना जिसमें बिना किसी शास्‍ति के 30 प्रतिशत कर शामिल था, उसमें राजकोष में 10,000 करोड़ के लगभग राशि प्राप्‍त हुई थी;
(ग)
यदि हां, तो तत्‍संबंधी ब्‍यौरा क्‍या है; 
(घ)
क्‍या जानकारी को गोपनीय रखने तथा मूल्‍यांकन नियमों में विश्‍वास की कमी के संबंध में और करदाता को दिए गए अपर्याप्‍त समय के कारण काफी कम प्रतिक्रिया प्राप्‍त हुई है; और 
(ड.)
यदि हां, तो तत्‍संबंधी ब्‍यौरा क्‍या है?  

उत्‍तर
वित्‍त राज्‍य मंत्री (श्री जयंत सिन्‍हा)  

(क)
नए बनाए गए काला धन ( अघोषित विदेशी आय एवं परिसम्‍पत्‍ति) तथा कर अधिरोपण अधिनियम 2015 के अंतर्गत दी गई एक बारगी अनुपालन सुविधा (वन टाइम कम्‍पलाएंस विन्‍डों) के अंतर्गत कुल 635 घोषणाकर्ताओं ने कुल 4160 करोड़ मूल्‍य की अघोषित परिसम्‍पत्‍ति की घोषणा की है। इस बारे में ऐसा कोई भी लक्ष्‍य नहीं रखा गया था। 
(ख) तथा (ग)  कोई भी सर्व क्षमा योजना 1992 में नहीं चलाई गई थी। इसके अलावा  काला धन (अघोषित विदेशी आय एवं परिसम्‍पत्‍ति) तथा कर अधिरोपण अधिनियम 2015 की वन टाइम कम्‍पलाएंस विन्‍डों की किसी सर्व क्षमा योजना से तुलना नहीं की जा सकती है क्‍योंकि इसके निम्‍नलिखित कारण हैं:-  
(i) 
इस नए कानून में दी गई एकबारगी अनुपालन सुविधा (वन टाइम कम्‍पलाएंश विन्‍डों) किसी स्‍वैच्‍छिक घोषणा योजना/ सर्व क्षमा योजना की प्रकृति की नहीं है।
(ii)
यह एकबारगी सुविधा (वन टाइम कम्‍पलाएंस विन्‍डों) केवल अघोषित विदेशी आय एवं परिसम्‍पत्‍तियों के मामले में दी गई है,
(iiii)
इस एकबारगी अनुपालन सुविधा (वन टाइम कम्‍पलाएंश विन्‍डों) 1/7/2015 तक की अघोषित परिसम्‍पत्‍ति के मूल्‍य के 30 प्रतिशत की दर से न केवल कर लगाने का प्रावधान है बल्‍कि इस अघोषित परिसम्‍पत्‍ति के घोषित मूल्‍य पर लगे कर के 100 प्रतिशत के बराबर शास्‍ति लगाने का भी प्रावधान किया गया है।
(घ) तथा (ड.)
  काला धन (अघोषित विदेशी आय एवं परिसम्‍पत्‍ति) तथा कर अधिरोपण अधिनियम 2015 में आयकर अधिनियम की धारा 138 के प्रावधान भी शामिल किए गए हैं जिनके द्वारा निर्धारिति से संबंधित जानकारी की घोषणा का भी विनियमन होता है। आयकर अधिनियम 1961 की धारा 138 के साथ पठित काला धन (अघोषित विदेशी आय एवं परिसम्‍पत्‍ति) तथा कर अधिरोपण अधिनियम 2015 की धारा 84 के अंर्तगत किए गए प्रावधान को छोड़कर अन्‍य किसी प्रावधान के अंतर्गत विशेष कर दाताओं से संबंधित जानकारी को प्रकट करने पर निषेध है। केन्‍द्रीय प्रत्‍यक्ष कर बोर्ड ने अपने 2015 की परिपत्र संख्‍या 15, दिनांक 3 सितम्‍बर, 2015 के द्वारा भी यह स्‍पष्‍ट कर दिया है कि निर्धारिति द्वारा भरे गए आयकर रिटर्न के मामले में की गई घोषणा गोपनीय प्रकृति की होती है। इस एकबारगी अनुपालन सुविधा (वन टाइम कम्‍पलाएंस विन्‍डों) के अंतर्गत 1 जुलाई, 2015से 30 सितम्‍बर, 2015 तक की तीन महीने की अवधि का यथोचित समय दिया गया था। इसके अलावा काला धन (अघोषित विदेशी आय एवं परिसम्‍पत्‍ति) तथा कर अधिरोपण अधिनियम 2015 के अंतर्गत दी गई एक बारगी अनुपालन सुविधा (वन टाइम कम्‍पलाएंस विन्‍डों), के प्रावधान जिसको कि 26 मई, 2015 को राष्‍ट्रपति की सहमति प्राप्‍त हो गर्इ थी, इस एक बारगी अनुपालन सुविधा को अधिसूचित किए जाने के पहले ही सार्वजनिक डोमेन पर उपलब्‍ध थे। काला धन (अघोषित विदेशी आय एवं परिसम्‍पत्‍ति) तथा कर अधिरोपण नियम 2015 के अंतर्गत मूल्‍यांक के व्‍यापक नियम दिए गए हैं। उपलब्‍ध आंकड़ों से यह नहीं लगता कि प्रतिक्रिया खराब रही है।  
........
